Укучы баланың сәләтен үстерү үзмаксатмы, әллә педагогик эшчәнлекнең төп шартымы?

Зилә МАҺИЯРОВА,
Казан милли-тикшеренү технология университеты доценты, педагогика фәннәре кандидаты, К.Насыйри исемендәге республика премиясе лауреаты 
Сәләт ул – асылда күпкырлы күренеш. Аны кешенең тирә-юнь чынбарлыгын үзенә генә хас оригинальлек белән кабул итү мөмкинлеге дип аңларга кирәк. Сәләт кешенең анатомик-физиологик, психологик үзенчәлекләренә нигезләнә. Ул эмоциональ дәрт, ихтыяр көче, эшкә дәрт, иҗади көч-куәт, үз-үзеңә ышаныч кебек мөһим психологик сыйфатлар аша тормышка ашырыла. Үз-үзеңнең булдыра алуыңа ышанганлык, башлаган эшеңне ахырынача җиткерү омтылышы, билгеле бер тәртипкә ирешергә тырышу – болар сәләтеңнең, талантыңның үсеше өчен мәҗбүри шартлар булып тора. Шуңа күрә фәндә кулланыла торган «сәләтле балалар» термины хакыйкатькә туры килеп бетми, чөнки бала табигатендәге эчке табигый көчләр, шәхси сыйфатлар, омтылышлар үзгәрешләр кичерә, кайчак көтелмәгән юнәлеш ала. Димәк, «сәләт», «талант», «гений» төшенчәләре турында фикер йөртү барышында шәхси  сыйфатларының үсеше төшенчәсен файдалану урынлырак булыр иде.

Һәрбер сәламәт сабый бала – иң әүвәл үсү-камилләшүгә сәләтле зат. Бу – аксиома. Дөрес оештырылган шартларда үсеш дәверендә аның бөтен организмының физиологик системасы ныгый бара. Билгеле булганча, яңа туган баланың үз ихтыяҗын инстинктив рәвештә канәгатьләндерү процессын аның беренче сәләт-мөмкинлекләренең чалымнарын күзәтә алабыз. Алга таба да әнә шул ихтыяҗларны канәгатьләндерү дәвамында беренче күнекмә-гадәтләр формалаша. Шартлы рефлекслар арасындагы бәйләнешләр дә фикер йөртүдә билгеле бер күнекмәләр барлыкка килүенә сәбәпче була. Әйткәнебезчә, гадәттә, билгеле бер үсеш чорында баланың эш-гамәлендә теләк-омтылышлар, аерым бер юнәлештә предмет һәм күренешләр белән кызыксыну, мавыгулары ачыклана башлый. Өлкәннәрнең күп вакыт бишектәге баланы күзәтеп, үзара: «Унынчыны тәмамлап туган диярсең, нинди белдекле» яисә «Атасы да шулай тиктормас, хәрәкәтчән иде, оясында ни булса, очканында шул булыр диләр шул» кебек фикерләрен ишетеп торабыз. Болар нәселдән килгән генетик сыйфатлар, темперамент, хәтер, дикъкатьлелек һ.б. психик процессларның үзенчәлекләре белән бәйләп аңлатыла һәм укыту-тәрбия чараларын һәрбер үсеш чорына тәңгәл рәвештә сайлап алып файдалану таләп ителә. Укыту-тәрбия чараларының баланың физиологик, психик мөмкинлекләрен истә тотып сайлап кулланырга кирәклеге һәркемгә аңлашыла. Димәк, бер үк үсеш чорындагы, әйтик, 6–7 яшьлек балалар мәктәпкә укырга даими уку хезмәтенә әзер булып килергә тиеш, югыйсә. Әмма, күп тә үтми, аларның даими уку хезмәтенә әзерлеге бертөрле түгеллеге ачыклана. Мәктәпкәча яшьтәге, бигрәк тә башланыч мәктәп яшендәге балага уку хезмәте тирә-юнь чынбарлыкны мөстәкыйль рәвештә өйрәнү өчен яңа мөмкинлекләр ача. Белгәнебезчә, укучы балалар үсешен ясалма рәвештә тизләтергә тырышу тискәре нәтиҗәләр бирә. Чөнки үз-үзен белә башлаганнан бирле мәктәпкә укырга бару ихтыяҗы белән яшәгән I сыйныф укучысы мәктәптән бизә башлый, хәтта физик, психик кризис күренешләре күзәтелә. Ә инде каршылыклы үсмерлек чорында аларның төп хезмәтен – уку хезмәтен җиңеләйтүгә омтылу, иҗтимагый тормыштан һәм җитештерүчән хезмәтән читләтү, саклап килү – әлеге яшүсмер яшендәге шәхес өчен әһәмиятле уңай әхлакый сыйфатларны формалаштыруны кичектерә. Аларда битарафлык, җавапcызлык, рухи-әхлакый тотрыксызлык кына тәрбияли. Мондый кимчелекләр галимнәр тарафыннан кризис чоры белән бәйләп аңлатыла. Күрәбез, кризис – табигый күренеш түгел, аны булдырмау өчен педагогик чаралар күрү турында уйларга кирәк

Сәләтне ачу, билгеләү өлкәсендә максатчан педагогик эшчәнлек

Әйткәнемчә, кечкенәдән үк күренеп торган сәләтлелек сыйфатлары аеруча зур игътибар сорый. «Май чүлмәге тышыннын күренә», дибез бу очракта. Әмма бу әле ата-аналарга һәм педагогларга һәр сәламәт баланың тумыштан ук сәләтлелек сыйфатларына ия булуын онытырга сәбәп түгел. Сәләтсез балалар юк, дибез. Шушы фикергә таянып, ата-аналарга, педагогларга балаларга үз-үзен күрсәтүнең, сәләтлелеккә ишарә итүче сыйфатларын ачу өчен шартлар булдыру, алар белән педагогик җитәкчелек итүнең фәнни технологияләре төзелә. Бүген фәндә андый технологияләр күп санда. Иң мөһиме – һәрбер балага үзсәләтлелек сыйфатларын ачу һәм аны үстерү мөмкинлекләренә ия булган технологияләрне эзләп, сайлап файдалану. Балалар бакчасында, мәктәптә укучы балалар арасында кемдер төгәл фәннәрдән көчле, шуңа өстәп ул әле лирик та, шигырь язу, җыр-бию белән дә мавыга; кемдер – гуманитар фәннәрдә беренчеләр рәтендә, ә кемдер – физик яктан көчле. Алар фән олимпиадаларында, сәнгать һәм спорт ярышларында уңышларга ирешә. Акыл белән уйлап оештырылган шартларда, күмәк эшчәнлектә үзара иҗади хезмәттәшлек булганда төрле яктан сәләтле балалар башкаларга уңай тәэсир итә, башкаларда да югары нәтиҗәләргә китерүче теләктәшлек уята. Мондый шартларда җәүһәрләргә карата көнчелек хисе формалашуга урын калмый. Мәктәп үзе укыткан һәр баланы билгеле бер юнәлештә һөнәр сайлауга әзерләү белән генә чикләнми, Кеше итеп тәрбияләп чыгарырга тиеш бит әле. Татар мәгърифәтчесе Р.Фәхреддин фикеренә кушылып фаразлаганда, халыкны да, аерым затларны да бәхет мәйданына алып бара торган юлларның иң тугрысы – гүзәл холык белән яхшы тәрбиядер. 
Сәләт үсешенә йогынты ясаучы детерминантлар (шартлар) бармы?

Соңгы вакытта сәләтле кешеләрнең сирәгәя баруына ишарә ясый башладылар. Ләкин сәләтле-талантлы кешеләрнең сирәгәя баруы һич кенә дә бүгенге чор балаларында тумыштан бирелгән сыфатларының түбәнәюендә түгел, әнә шул сыйфатларны үстерү максатларына ирешү юлында булдырылган махсус шартларда файдаланылган технологияләргә бәйле.

Объектив һәм субъектив факторларның кешедәге сәләтлелек сыйфатлары үсешенең детерминантлары булып хезмәт итүен ассызыклап әйтү кирәк. Һәм, киресенчә, әлеге факторлар сәләтне үстерүгә комачаулык итәргә мөмкин. Алда әйткәнебезчә, сәләт-талантның нигезен сәламәт генетика тәшкил итә. Тумыштан бирелгән талант бернигә дә карамый үзен реальләштерү юлын табарга мөмкин. Тирә-юньдәге уңай шартлар – социаль мохит һәм укыту-тәрбия эшчәнлеге барышында үзләштерелгән компетенцияләр талантлы балаларга хас сыйфатларның алга таба үсешен тәэмин итә. Ә ата-ана, укытучы баланың уенын, уку эшчәнлеген, үз-үзенә хезмәт күрсәтү, иҗтимагый файдалы хезмәтен оештыру барышында һәртөрле мәгълүматны эксперимент, проект алымнары аша иҗади эзләнү-тикшеренүләр оештырып, исбатлап файдалана алу өчен шартлар тудырырга тиеш. Акыллы җитәкчелек итә белү – өлкәннәрдән искиткеч югары педагогик осталык таләп итә торган эшчәнлек ул. Моны педагогикада югары пилотаж дип әйтеп була. Чөнки мондый педагог-остаз – берүк вакытта укытучы, остаз, галим дә. Шунсыз сәләтле баланың сыйфатлары бик тиз җуела. Чөнки мондый эшчәнлек бала тәрбияләүгә кагылышы булган кешеләрдән махсус тудырылган социаль эчтәлекле, баланың тумыштан бирелгән сыйфатларына, омтылышларына тәңгәл килердәй, әйдәп баручы шартлар булдыруны таләп итә. Шундый шартларда гына баланың сәләте, таланты мөстәкыйль эшчәнлегендәге ялгышлары, эвристик табышлары өлкәннәр белән үзара теләктәшлек ситуацияләрендә бара, үсеш ала. Үзара теләктәш хезмәттәшлек, нәтиҗәдә, балада үз-үзенә карата ышаныч өсти, булдыра алу теләге уята, үз-үзен хөрмәт итү, берникадәр «мин-минлек» сыйфатлары үсешенә китерә. Чөнки һәр кешенең, һәр баланың үз-үзен уңай яктан күрсәтергә омтылышы – Ф.Достоевский әйткәнчә, табигый күренеш ул. Укучының әлеге сыйфатлары максатка ирешү юлындагы өзлексез иҗади эшчәнлеге нәтиҗәсе икән, андый укучы – һичшиксез, мактауга лаек, яшьтәшләренә үрнәк була алырдай шәхес. «Зур бәхетләр эшкә бирелгәннән килә», ди бит бөек Тукай да. 

Сәләтле балаларны укыту, тәрбияләү эшчәнлегендә безгә ярдәм итәрдәй төп методик кагыйдәләр түбәндәгеләрдән гыйбарәт:

· сәләтле укучыларның уңай мотивларын тормышка ашыруга китерә алырдай әһәмиятле кыйммәтләрдән торган референт төркем сайлау;

· сәләтле укучыларның табигый сәләтләрен алга таба үсешенә  китерүче, аларны реальләштерүче эшчәнлек төрләрен дөрес сайлау һәм кирәкле шартлар белән тәэмин итү;

· укытучыга үз-үзен сәләтле укучы урынына куеп карау дәрәҗәсенә күтәрелү. 

Кайбер укытучылар шундук: «Болар гомуми дидактик кагыйдәләр ич», дияр. Әйе, гомуми кагыйдәләр. Укучыларның сәләтен үстерүче мәктәптә укытучы һәм укучылар арасында эшлекле мөнәсәбәт гуманистик принципларга нигезләнә. Яхшы дип саналган мәктәптә тәнәфестә укучылар анекдот та сөйли, математика турында да бәхәсләшә. Бу – табигый. Әмма мәктәпнең дәрәҗәсе укытучыларның ни сөйләве белән генә түгел, укучыларның үзара нәрсә турында сөйләшүләреннән күренә. Чөнки укучылар билгеле бер юнәлештә үзе әһәмиятле дип санаган белем өлкәсе белән кызыксына. Һәркем үзен кызыксындырган информацияне класска алып килә: берсе табигатьне, хайваннарны ярата, икенчесе укыган китап, караган фильм турында яшьтәшләре белән уртаклаша, өченчесе кичәге хоккей матчы турында фикердәш эзли һ.б. Биредә яшүсмерләр чоры өчен кызыклы һәм файдалы белем копилкасы хасил була, интеллектуаль сөйләшү, әңгәмә темасына әверелә. Хәтта класстагы һаваны да шул фикерләр белән сугарылган кебек тоясың. Һәр укучы үзен класста файдалы шәхес итеп хис итә. Анда югары оешканлык, белемгә омтылыш булуы сизелә. «Андый җирдә диварлар да тәрбияли», диләр. Бу – классның (мәктәпнең) интеллектуаль фоны. Әлеге педагогик төшенчә В.Сухомлинскийның менә дигән педагогик тәҗрибәләрендә расланган һәм педагогика фәненә кертелгән иде. Интеллектуаль фон – сыйныфтагы барлык укучыларның гомуми үсешен тәэмин итүче көчле чыганак. «Чыганак» дигәннән, С.Соловейчикның бер фикере хәтергә килә: ул галимнәр яңа информациянең 80%ын рәсми булмаган каналлардан – үзара сөйләшү һәм язма хәбәрләшү аша туплый, дип язган иде. Мәктәптә дә шулай: үзләштерелгән белемнәр сыйныфтан тыш аралашу процессында киңәя, кулланыш таба. Бу – бигрәк тә сәләтле балаларга кагыла: сыйныфтагы үзара мөнәсәбәт аларда алга таба белем арттыру теләге уята. Һәм, киресенчә, сыйныфтагы (мәктәптәге) интеллектуаль фон – сәләтле балаларның гына түгел, ә барча балаларның да үсешкә отылыш бирүче чыганагы ул. Бу күренешне шартлы рәвештә мондыйрак формула аша аңлатып булыр иде: «Укытучы мавыгуы – сыйныф мавыгулары – укучы мавыгуы». Сыйныфта уку эшчәнлегенә ярашлы интеллектуаль фон барлыкка килү һәр укучыга бер-берсе белән тыныч, эшлекле шартларда үзенә файдалы уку эшчәлеге белән шөгыльләнерлек шартлар тудыра. Мисал өчен, әгәр укытучы билгеле бер референт төркем укучылары белән эшли ала икән, укытучы аларны, ә алар укытучыны аңлау дәрәҗәсенә ирешелгән дигән сүз: әйтик, рок-группа яратучылар арасында яисә «Ак барс» хоккей командасы фанатлары арасында укытучы үз кеше икән, алар белән эзлекле диалог урнаштыру авыр түгел. Әмма бүгенге мәктәптә укучының сәләтен күреп алып, аны үстерерә алырдай интеллегент укытучылар җитеп бетми әле.

Обьектив шартлар арасында үз мөмкинлекләреңә таянып уңай нәтиҗәләргә ирешү ихтыяҗы, аны реальләштерүгә китерүче көчле мотивлар үсеше тора. Алар өлкәннәр оештырган педагогик эшчәнлек процессында гаиләдә, мәктәптә, алга таба югары һөнәри уку йортларында үсеш ала. Бу шартларда сәләтле балаларда башкалардан әзер ярдәм көтү теләге туа алмый. Әзер җавап алымнарын файдалану ул «Ашыгыч ярдәм» машинасын хәтерләтә. Ни кызганыч: мәктәп шартларында БДИ технологиясен файдалану шартларында әзер ярдәм эзләү, файдалану теләге-хисе тәрбияләүдән башка, үз белеме, мөмкинлелегенә таяну теләге формалаштыра алу идеясе үзен акламый. Ә шундый бер рухи көч булып үз-үзеңә ышану, булдыра алу, бөтен барлыгын җәлеп иткән, аны эшчәнлеккә өндәгән, туплаган процесс – ул иҗади эшчәнлек. Шушы эшчәнлек барышында шәхеснең сәләте, бигрәк тә талантлы балаларда эчке рухи кыйммәтләргә ия була ала, алар үсеш юлындагы каршылыкларны җиңеп чыгарга ярдәм итә. БДИга хәзерләүме, күпсанлы олимпиадаларда катнашучылар белән аерым эшләүме – бүгенге укучыларның сәләтлелегенә ишарә итүче сыйфатлары үсешенә китерүче шартлар булдыру һәм шул шартларда педагогик идарә итү проблемалары уйланырга мәҗбүр итә.

Балаларның шәхси сыйфатларының үсешен дөрес оештыруны тоткарлаучы факторлар
Укучы балаларның табигый сыйфатларының үсешен тәэмин итүче факторлардан башка бу үсешне тоткарлаучы факторлар турында да фикер йөртү урынлы булыр. Бүгенге укыту-тәрбия системасының укыту программалары уртача укучының мөмкинлекләренә карап исәпләнгән. Шуңа карамастан, безнең эзләнү-тикшеренү нәтиҗәләреннән күренгәнчә, VI–VII сыныйф укучыларының 15–20%ы «3»ле билгесенә генә үзләштерә ала. 10–15% укучы өчен программа артык җиңел, аларга дәрестә катнашу кызык булмый башлый. Соңгы вакытта инновацион дидактик технологияләрне файдалану омтылышы – куанычлы күренеш, әлбәттә. Укыту-тәрбия эчтәлеге формальләштерелгән, әзер эчтәлекле мәгълүмати технологияләргә корылган, артык фикерләү кирәклеге таләп ителмәгән технологияләрдән файдалану өстенлек итә башлады. Ләкин алар кайбер очракта дөрес кулланыш тапмый. Әйтик, укытучылар башлангыч сыйныфларда ук укучыларның танып-белү эшчәнлегенә хас булмаган проектлы эзләнү-тикшерү эшчәнлеген оештырырга тырыша. Ләкин мондый технологияләрне укучыларда тирә-юнь чынбарлык турында белемнәрне эзлекле рәвештә оештырылган күзәтү, анализлау, аңлау, үзләштерү, зиһенгә алу, сөйләмдә файдалану кебек алымнар формалашкан хәлдә генә оештырып була. Нәтиҗәдә чыгарылыш сыйныф укучыларының уку эшчәнлеге компетенцияләре кушканны эшләү, үзләштерелгәннәрне кабатлау, БДИга әзерләүче ялыктыргыч күнегүләрне кабатлау белән чикләнә. Бу – кайбер сәләтле укучыларда эчке ризасызлык тудыра, нәтиҗәдә рухи битарафлыкка китерә, хәтта агрессив тотрыксызлык очраклары күзәтелә. Аларның югары һөнәри уку йортында укый башлагандагы адаптация чорында уку эшчәнлегенә карата мөнәсәбәтендәге, тәртибендәге негатив киеренкелекне шушы сәбәпләр белән аңлатып була. 

Сәләтле укучыларның эшчәнлеген оештыру теория һәм практикасында сәләтлелекнең төрләрен, аларның үсеш дәрәҗәсе критерийларын билгеләү җитди проблема булып тора. Әлеге проблема буенча махсус технологияләр өлкәннәргә укучы балаларны референт эшчәнлек төркемнәренә тупларга юл ача. Сәләтне төркемнәргә бүлү шартлы, әлбәттә. Әйтик, интеллектуаль сәләт үзе генә дә шартлы рәвештә берничә типка бүлеп өйрәнелә. Мәсәлән, региональ типтагы сәләтле балалар абстракт фикерли алу, анализлау һәм гомумиләштерү сыйфатларына ия була. Мондый сәләтләрне күрә, таный белү профессия сайлау чорында укучыларга ярдәм итүче  фактор булып тора. Әлеге сыйфатларны булачак философларга, сәясәтче, иктисадчы, юрист, җәмәгать эшлеклеләренә – гомумән, символлар, гамәли законнар аша җитди проблемаларны хәл итүче һөнәр ияләре эшчәнлегендә кирәк. Безнең эзләнү-тикшеренү нәтиҗәләреннән күренгәнчә, быелгы уку елында Казан югары уку йортларына керергә телүчеләрнең интеллектуаль типтагы сәләте иртә чагылыш тапкан балаларны күреп алып иртә актив иҗади эшчәнлеккә җәлеп итү – еш кына һөнәр сайлау процессында хәлиткеч адым була ала. Киләчәктәге һөнәр сайлау процессында, карьера үсешендә хәлиткеч роль уйный. Образлар аша фикерләү – бу тип сәләтлелекнең үзенчәлеге булып, киресенчә, тирә-юнь чынбарлыктагы предмет һәм күренешләрне  күзаллау сыйфатлары өстенлеге тора. Образлы фикерләү сәләтенә сәнгать журналистика һөнәри уку йортын сайлаучылар ия булырга тиеш. Безнең студентларның эзләнү-тикшеренүләре нәтиҗәләреннән күренгәнчә, күренгәнчә, 15% башлангыч сыйныф укучысы үзләрен сәнгать өлкәсендә, 25%ы – хореография, бию, 40%ы рәсем ясаучылар рәтендә күрәселәре килә. Шунысы әһәмиятле: өстәмә белем бирү учреждениеләрендә бу юнәлештә белем бируче юнәлешкә тиешле әһәмият бирелә. Физик яктан сәләтле балалар арасында да берничә төркем күзәтелә. Аңлашыла ки, саулык-сәламәтлек, физик көч, хәрәкәтләнү үзенчәлекләре – һәрбер балага кирәкле сәләтләр. Әмма мондый сәләтләр бигрәк тә физкультура һәм спорт, очучы, хәрби-хезмәткәрләргә, биючеләргә – гомумән, физик хезмәт белән бәйле һөнәр сайлаучы балалар өчен ифрат зур әһәмияткә ия, алар һәммәсе мәктәптә уку елларында ук мондый сәләтләрен үстерү өстендә даими эшләргә тиеш була. Бу хакта ата-аналар, педагоглар, һөнәри уку йорлары белгечләре укучы балалар арасында аңлату эшләре алып барырга тиеш. Сәләтнең иртә чагылышы алга таба физикультура һәм спорт өлкәсендә һөнәр сайлаучылар өчен мондый сәләтләрне бик иртә башлау кирәклегенә ишарә ясый. Бу уңайдан шуны да ассызыклап әйтәсе килә: психология фәнендә зиһен төрләре арасында хәрәкәти зиһен зур мөһим урын алган һәм хәрәкәтнең зиһен үсешендәге әһәмиятенә зур игътибар бирелә. Хәрәкәт зиһен үсешен тәэмин итүче алшарт булып тора. Безнең студентларның үзара уздырган психологик эзләнү-тикшеренүләре нәтиҗәсендә, музыка мәктәбен тәмамлаган, спорт төрләре белән шөгыльләнгән затларның зиһен үзеше дәрәҗәсе күпкә югары булуы ачыкланды. Димәк, хәрәкәти зиһен – физик культура, спорт, музыка, бию сәнгате юнәлешендәге һөнәр сайлаучылар өчен дә, башка һөнәрләрне үзләштерү өчен дә, киләчәктә һөнәреңдә, карьераңда югары дәрәҗәләргә ирешүдә дә әһәмиятле сыйфат. Әйткән идек инде, башлангыч сыйныф укучысының мәктәптә эшләп килгән класстан тыш барлык түгәрәкләргә йөрергә тырышуы аның табигый халәте, үзенең табигый сыйфатларын үстерергә омтылышы дип аңларга ирәк. Моның өчен мәктәптә, бистәдә даими түгәрәкләр, иҗади клублар ачарга кирәк. Мәктәп, бистә, гаиләнең үзара хезмәттәшлеге уңай нәтиҗә бирә. Мәсәлән, Финляндия татарларының бу проблеманы чишү буенча педагогик тәҗрибәсе миндә искиткеч кызыксыну уятты. Анда 2000 мәктәптән тыш уен үзәкләренә 30 мең бала йөри. Түгәрәкләргә йөрү бәясе, гаиләнең уртача бюджетына, гаиләдәге балалар санына карап, 7 категорягә бүленгән. Анда чыгымнарның 32–66 проценты хөкүмәт бюджетыннан түләнә. Шунлыктан балалар мондый тәрбия үзәкләренә ихластан йөри. Ә инде шуның өстенә татарлар үз мәхәлләсендә балалар бакчасы, кышкы һәм җәйге клублар ача икән. Анда үзара аралашу татар телендә. Һәр укучы спорт тугәрәкләренә йөри ала, туган телдә җырлый, татар биюләрен өйрәнә, үз сәләтен таный, аны реальләштерү бәхетенә ирешә.

Шуны да ассызыклап әйтергә кирәк: укучы балаларның яшь һәм шәхси үсеш үзенчәлекләренә карап фаразлаганда, аларны мавыктырган эш-гамәлләрнең еш алышынып торуы – алар өчен табигый куренеш. Ник дисәң, укучылар тирә-юнь чынбарлыкны танып белү процессының төрле гамәлләрен үзлегеннән сайлап, дөрес файдалану аша билгеле бер уңай уңышларга ирешү нәтииҗәсендә үз-үзләрен таныталар. Кемдер югары, уртача нәтиҗәләр күрсәтә. Ләкин әле бу аларның уртача сәләтле зат икәнлеген расламый. Кемнәрнеңдер талантын ачардай җирлек тудырылмаган, андый шартларга юлыкмаган. Барлык алда саналган юнәлешләрдәге сәләтлелеккә ишарә ясаучы тумыштан бирелгән сыйфатлар тупланмасын нинди усеш чорында алга таба үстерүне хәл итү юлында ата-аналар, мәктәп педагоглары бердәм хезмәттәшлектә булырга тиеш, иң мөһиме – баланың үзенә дә аңлату кирәк. Һәрберебезнең хәтерендә: бала чакта мәктәптәге барлык түгәрәкләрне йөреп чыккан чаклар. Бу барлык балалар өчен дә табигый хәл. Башлангычлар чоры – тирә-юньне интенсив рәвештә үзләштерү, бала чактан ук табигый мөмкинлекләреңне сынап карау дигән сүз. Димәк, башлангыч мәктәптән үк һәртөрле сыйныфтан тыш түгәрәкләрнең, өлкән сыйныфларда да гамәли клублар, җәйге ял урыннары эшчәнлеген киңәйтүне, аларны оештыруның отышлы технологияләреннән файдалануны таләп итә. Мондый иҗади мохит булганда укучының эчке табигый сыйфатлары һич тә уйламаган юнәлештә ачышларга китерә. Тагын бер шартны истән чыгармаска кирәк: балаларның тумыштан бирелгән сәләтеннән, талантыннан тискәре юнәлештә файдаланучылар табылыр. Бу искәртүне бигрәк тә пубертат яшьтәге яшүсмерләр белән эшләүчеләр игътибарына юнәлтәсе килә. Катлаулы һәм каршылыклы үсеш факторларын өйрәнү үсеп килүче шәхесне тәрбияләү эшчәнлегендә килеп чыгардай күп ялгышлыклардан саклап кала, дөрес юлны сайлап алып, бүгенге тормыш проблемаларын дөрес хәл итәргә мөмкинлек ача. Биредә куелган сорауларга җавапларны раслаучы фикерләрне педагоглар белән очрашуларның берсендә Татарстанның халык язучысы Фәнис Яруллин әнә шулай аңлаткан иде. Укучы яшьләрне социальләштерү процессы укыту-тәрбия эшчәнлегенә катнашы булган кешеләрнең үзара уңай мөнәсәбәттә аралашуын сорый. Укучы үзенең уңышларын хөрмәт итүче, кирәк очракта ярдәм итәрдәй кешеләр барлыгын һәрдаим тоеп яшәргә тиеш. 

Бик күп балаларның сәләтлелек үзенчәлекләре соңрак беленә. Моңа бик күп мисаллар китерергә була. Бер генә мисал: күренекле табиб Сергей Боткин кечкенә чакта бик иртә укырга өйрәнә. Абый-энеләреннән аермалы буларак, иҗекләрне бергә күшып укырга өйрәнә алмый. Әтисе солдатка бирербез инде, дигән фикергә килә. Бервакыт абый-энеләре аның һәр сүздәге хәрефләрне санап утыруына игътибар итә. Сережаның сәләт үзенчәлекләре соңрак үзе сайлаган һөнәр өлкәсендә югары уңышларга ирешергә юл ача. Димәк, әтисенең фикере әле улының талантсыз кеше икәнлеген расламый. Сәләтне, талантны ачу – бик катлаулы һәм түземлелек таләп итүче, махсус шартларда оештырылган педагогик эшчәнлек нәтиҗәсе.

Сәләтлелек үлчәмнәре (критерийлар) укучыларның төп – уку эшчәнлеге нәтиҗәләрендә күренә. Мисал өчен бүгенге көндә күптөрле бәхәсләр тудырган инша-сочинениене алыйк. Бәхәсләшүчеләрнең бер төркеме бу төр иҗади фикерләү формасына каршы, ә икенчеләре – уңай фикердә. Соңгыларының фикеренә кушылып, инша язу техникасына хас иҗадилык, оригиналь фикер йөртә алу кебек табигый сыйфатлар инша язу процессында үз-үзен таныта, алга таба үсеш бирә, дигән фикердә без. Мондый балалардан киләчәктә, һичшиксез, талантлы язучы, шагыйрь, техник белгеч, галим формалаша. Иҗади фикерләү сыйфатларының әһәмияте барлык һөнәр ияләренә кирәклеге бәхәссез. 

 

